
П. Хусанкай 

Ирӗк ӗҫпе пултарулӑх телейӗ 

 

Нумаях пулмасть Ленинградри Эрмитажра пӑлхар художникӗсен 

выставкине куртӑм. Ун хыҫҫӑн тӗнчери искусствӑна ӑста пӗлекен пӗр 

ҫынна тӗл пултӑм. Вӑл хӗвеланӑҫӗнчи халӑх демократи ҫӗршывӗнчен 

килнӗ-мӗн. Ҫав ҫӗр чӑмӑре тавра темиҫе ҫаврӑннӑ ҫынпа, тин ҫеҫ 

пӑлхар выставкине курса тухнӑскерпе, калаҫса каймалла пулчӗ. 

— Буржуаллӑ патшалӑхсенче нимӗнле тӳре-шара та искусствӑпа 

литературӑна кунашкал ӑшӑ кӑмӑлпа юпкурмасть, - терӗ манпа 

юнашар пыракан, тен, юлашки ҫулӗсене пурӑнакан шап-шурӑ ҫӳҫлӗ 

ватӑ ҫын. - Унта художник хӑй пӗлнӗ пек пурӑнать, вӑл ҫав тери 

пӗччен. Выҫӑ вилес темесессӗн, унӑн час-часах пурӑнса йӑлӑхнӑ 

тёрлӗрен аскӑнчӑксене ҫыр-лахтарма тивет. 

Эпир пӑлхар выставки ҫинчен сӑмах тапратрӑмӑр. Пысӑк ӑстасен 

халӑх кун-ҫулӗнчен шӑтса тухнӑ, чӑн пурнӑҫа кӑтартакан картинӑсем 

пире пӑх-тарнӑҫем пӑхтарчӗҫ. Халӑх хушшинче ҫитӗннӗ ятсӑр-шывсӑр 

ӑстасен ытарайми чӳлмек-кӑкшӑм эрешӗсем, тӗнчипе паллӑ чӑваш 

тĕррине ҫав тери ҫывӑх чаплӑ пӑлхар тӗррисем урӑх нихӑш халӑхра 

та ҫук хӑй евӗрлӗхӗпе пирӗн кӑмӑла ҫӗклесе ячӗҫ. Кам пӗлет: тен, сав 

хӗрлӗ, хура, кӑвак, сарӑ, симӗс тӗссене майлаштарса тунӑ 

«геометрилле» эрешсенче пирӗн халӑхсен тупмалли юмах пек 

историйӗ пытанса пурӑнать пулӗ... 

Унччен кӑшт кӑна малтан эпӗ Таллинра эстон художникӗсен 

выставкинче пулсаттӑм. Эстони халӑх художникӗн Эвальд Окасӑн 

«Париж» ятлӑ ярӑмӗ асра юлчӗ. Хурапа кӑна «типӗ йӗппелен» ҫырса 

укернӗ «Урамри художник», «Ташлакан негр хӗрӗ», «Париж 

турамӑшӗн чиркӗвӗ», «Монмартрти художожник» — пысӑк ӑсталӑхпа 

тунӑ, талантлӑ картинӑсем. Чи йывӑр шухӑша яраканни 

«Абстракционист» картинӑ пулчӗ. - Художник хӑй мольберчӗ умӗнче 



тӑрать. Карса хунӑ пирӗ ҫинче темле килӗшӳсӗр те арпашӑнчӑк 

йӗрсемпе таса мар пӑнчӑсем. Такам пылчӑклӑ шӑпӑрпа ҫапса илнӗ, 

тейӗн. Чи хӑрушши - художник пуҫне пӑрса сан ҫине тӳрех пӑхни. Ун 

куҫӗсенче ҫав вараланчӑкшӑн каҫса каякансене курайманни те, хӑй 

вӗсенчен нумай ӑслӑрах таланчӗшӗн трагеди пулса тӑнӑ пурнӑҫран 

хӑтӑлайманни те лайӑх палӑрать. Художник хӑйӗн ӑсталӑхӗпе нимӗне 

те ӗненми пулнӑ, ыйткалакан чунлӑ мещене йӑпатса, хӑйне хӑй 

ирӗксӗрлесе пурӑнать иккен. 

Пирӗн совет искусствипе литературин сывӑ ӳчĕ ҫинче темле рак 

чирӗн мӑкӑлӗсем пек курӑнаҫҫĕхӑш-пӗр «ҫӗнӗ ҫул шыратпӑр» теекен 

суя талантлӑ космополитсен аппаланчӑкӗсем.  Чӑн телей халӑх 

ӑнланмалла, халӑха кирлӗ искусствӑ тӑвасси ҫавна ӗненсе ӗҫлесси. 

Чӑваш журналистки Е. А. Орлова патне вӑтӑр ҫула яхӑн ӗлӗкрех 

ҫырнӑ ҫырӑвӗнче социализмла реализм никĕсне хывакан. Горький 

каланӑччĕ: 

«...Ӗнер пирӗн патран чаплӑ писатель, ҫав тери тӳрĕ кӑмӑллӑ ҫын 

чӑн-чӑн тусӑмӑр Ромэн Роллан кайрĕ тĕлӗнмелле ҫӗршывра ӗҫлесси - 

мĕнле пысӑк телей!» - терӗ вӑл. 

Эпӗ Сире, Орлова юлташ, сирĕн литераторсене Чӑваш 

ҫӗршывӗнчи халӑхӑн кашни ҫыннине ирĕк ёҫпе пултарулӑхӑн аслӑ 

телейне тарӑннӑн, ӗмĕрлĕхех туйса илме сунатӑп». 

Ҫак ирӗк ӗҫ телейӗн туйӑмӗ ман ӑшра яланах пурӑнатчӗ. 

Халӑхшӑн, революцишӗн, коммунизмшӑн ӗҫлес ирӗк вӑл. Анчах 

пӗррехинче  Маяковский тӑрӑхланӑ ирӗк мар. Поэт такамӑн 

ниҫталлисĕр таҫталли сӑввине илсе  кӑтартнӑччӗ:  «Эпӗ - пролетари 

туппи, перетӗп унталла та, кунталла та.» Халӗ пурте пӗлеҫҫӗ: 

«унталла» пеме тӳрӗ киличчен малтан «кунталла» та пайтах 

шаплаттарчӗҫ, хамӑрӑннисенех печӗҫ. Ҫынна «пӗчӗк винт» тесе час - 

часах кирлӗ мар ҫӗре пӑрса кӗртнине курса тӑракан лерисем 

хӗпӗртемен мар ӗнтӗ: пӗрне-пӗри ытларах пӗтерччӗр те, йӑлтах 



халран кайсан, эпир ҫитсе те ҫапӑпӑр! - тесе ӗмӗтленнӗ вӗсем. Кунта 

Бонапарт мӗлки хӑшне-пӗрне ҫывӑрма паман пулас. 

 

 

Ҫынна эпир нуля хуратпӑр, 

Мӑн хисепре пӗр  хамӑр ҫеҫ. 

Эпир Наполеон пуласшӑн, 

Пин-пин этем вӑл пирӗн чапшӑн 

Юравлӑ хатӗр ҫеҫ иккен, 

Кулатпӑр хӗрхенекентен... 

Пушкинӑн ҫакӑ чунне ыраттарса тухнӑ сӑмахӗсем такамӑн 

хӑлхине ачашласа йӑпатнӑ. Тен, такам вĕсене хӑйӗн сивӗ кӑмӑллӑ 

«эпӗлӗхпе» «хамлӑхне» тӳрре кӑларма чӗрнипе шӑйӑрса е 

кӑранташпа туртса паллӑ тунӑ пулӗ. Тепӗр тесен - Пушкинпа 

аппаланнӑ-и» вара вӗсем! 1938 ҫулта мана арестленӗ мӑч та хупӑнми 

кӗленче куҫлӑ ҫын, поэтӑн пĕр томӗнче эпӗ «Евгений Онегина» 

куҫарнӑ чух паллӑ тунӑ тӗлсене курса, хамӑн тетрадьсемпе пӗрле 

кӗнекене миххе чикрӗ те ҫавӑрса ҫыхрӗ. Вара ӑна вӑл хампа пӗрле, 

пӑшалпа сыхласа, «кирлӗ ҫӗре» кайрӗ. Ҫухалчӗ манӑн нумай ҫул 

хушши калаҫнӑ вӗрентекенӗм, ырӑ тусӑм: пурне те ҫӑтса тӑнӑ ватӑ 

саспаллиллӗ тӗпсӗр вар тавӑрса памарӗ ӑна каялла  мана. 

Поэтсемпе композиторсем одӑ ҫыратчӗҫ, гимн янрататчӗҫ... 

Саманан пытанчӑк пружинӗсене курманскерсем, эпир ун чух та хамӑр 

ирӗкпе ҫырнӑ, ĕненнӗ, тӳрӗ кӑмӑллӑ пулнӑ. Анчах вӑхӑт кӑтартрӗ: 

«хамӑр юррӑн карланки ҫине таптаса» эпир хамӑра пайтах 

ҫаратрӑмӑр... 

Историн  паянхи тӳпинчен  каялла ҫаврӑнса пӑхсан, пуҫа 

ирӗксёрех ҫак шухӑшсем кӗреҫҫӗ. 

Пур искусствӑсемпе те пӗтӗм халӑх интересленни, поэзи 

каҫӗсенче вунӑ пин таран ҫын сӑвӑ итлени, сӑвӑ кӗнекисем  ҫӗршер 



пин тиражпа тухни - ҫакӑ пурте совет ҫыннисен культури ӳссе пынине 

кӑтартать, литературӑпа искусствӑ ӗҫне халӑх хӑйӗн ӗҫӗ йышӑннине 

шантарать. 

Нумаях та вӑхӑт иртмӗ - пӗтём Раҫҫей ҫыравҫисем иккӗмӗш  хут 

хӑйсен аслӑ пухуне пуҫтарӑнӗҫ. Ҫав нумай нациллӗ форум пӗр 

шухӑшлӑ пулса, нимле тӑшманла идеологипе те килӗшмесӗр ӗҫлеме 

ҫул-йӗр палӑртса хӑварассӑн туйӑнать. Ҫӗршывӑмӑрӑн утти-юртти 

ҫавнашкал, самана сывлӑш тӑрмӑшĕ ҫаплалла, е ку енне, е леш енне, 

варрине тӑрса юлма ҫук! Чӑваш ҫӗршывӗнчи ҫыравҫӑсен улттӑмӗш 

«черетлӗ пухӑвӗ те, тӗп ыйтусенче пӗр кӑмӑллӑ пулса, ырри-усаллине 

уҫҫӑн палӑртса, пур ӳсӗмри литераторсен пултарулӑхне те тивӗҫлипе 

тишкерсе тухрӗ. 

Эпӗ хамӑрӑн поэзи ҫинчен шухӑшлатӑп. Хам та «ҫавна парӑнса 

ӗҫленипе, тен, тӗллӗн-тӗллӗн пусарах та алама тивӗ. 

Кӑҫалхи «Ялавӑн» иккӗмӗш номерӗнче А. М. Горький ячӗпе 

хисепленекен литературӑ институчӗн студенчӗ Аристарх Дмитриев 

ҫичӗ сӑвӑ пичетленӗ: «Хӗрарӑмсемпе салтаксем», «Каҫ урхамахӗ», 

«Аэлитӑ», «Эпӗ - ҫиле хирӗҫ», «Асӑрханӑр: ултавҫӑ!», « Ҫырман 

ҫырусем», «Минут». Сӑвӑ ячӗсене эпӗ юриех ҫырса илтӗм: вӗсем 

хӑйсемех автор тӗрлӗрен темӑпа ҫырма пӑхнине кӑтартаҫҫӗ. Паллах, 

темӑ хӑй тӗллӗн нимех те мар-ха. Мӗнле ҫырнӑ - хитре-и, витӗмлӗ-и, 

ӗненмелле-и, пӗр сӑмахпа каласан - ӑста-и? Ҫак енчен пӑхсан та, ман 

шутпа, ҫамрӑк сӑвӑҫран пайтах интереслӗ япала кӗтме шанчӑк пур пек 

туйӑнать. Ку - ҫӗнӗ сасӑ, хӑй евӗрлӗ ҫемӗ. Тӗрлӗ ритмпа пӗлсе усӑ 

курни, куҫа курӑнмалли е хӑлха илтмелли конкретлӑ танлаштарусем, 

сӑмах перекечӗ - ак мӗнпе уйрӑлса тӑраҫҫӗ Дмитриев сӑввисем ытти 

тӗссӗр-питсӗр кирпӗч пек тӑватшар йӗркен купаланакан сӑмах 

пуххинчен. (Яшсем ҫеҫ мар - тепӗр чух ятлӑ-сумлисемех купалаҫҫӗ-ҫке 

ҫавна!) Чӑн та, студентӑмӑрӑн словарӗ чухӑнтарах-ха: унта та кунта 

кирлӗ мар ҫӗртенех ют сӑмахсем курӑнкалаҫҫӗ - «тростник», «значок», 



«коралл», «повестъ» сӑмахпа халичченхи пин вырӑс поэчӗ 

рифмӑланӑ «совесть» тата ытти те. Пӑхӑсӑн - ҫав ӑнлавсене эпир 

тахҫантанпах - ӗмӗр-ӗмӗрех тенӗ пек - тӗп чӑваш сӑмахӗсемпе 

палӑртатпӑр. 

Сӑмах майӗн каласассӑн, ҫакнашкал ҫитменлӗхсем пайтах ҫамрӑк 

сӑвӑҫсен сӑввисенче тӗл пулаҫҫӗ. Акӑ, калӑпӑр, литературӑ 

институтӗнчех вӗренекен тепӗр студентӑн - Юрий Петровӑн - пӗр 

сӑввинче кӑна мӗн-мӗн ҫук: хайхи «тросник», «магнат», «факел», 

«континент», «романтик», «вива, Кубӑ» таранах. Чӑвашла вулаканшӑн 

ку пит кирлӗ-ши? Ҫитменнине Кубӑ ҫинчен вӗсемсӗрех чип-чипер 

ҫырма пулать пек пирӗн шутпа. Тата ҫав ҫӗршыва ҫиелтен кӑна пӗлнӗ 

пирки автор тӑтӑшах «пурлӑх, мул, романтикӑ ҫӗршывӗ», «ырлӑхпа 

телей ҫӗршывӗ» тенӗ пек риторикӑллӑ, ниме пӗлтермен кӑшкӑрусемпе 

кӑна ҫырлахать. Сӑввине «Тӑван Атӑлӑн» пӗрремӗш номерӗнче 

«Лӑпкӑ шуҫӑмсем кӑна ҫутӑлӗҫ» ятпа кӑларнӑ. Альманахӑмӑр 

«Коммунизм ялавӗнче» хӑнара пулнӑ кун эпир ӑна хаҫатра 

«Саламлать тӗнче» ятпа вуларӑмӑр, Тен, ӑна сӑвӑҫ хӑех улӑштарнӑ 

пулӗ, тен, хаҫат редакцийӗ витӗмлӗрех тума тӑрӑшнӑ-тӑр, ытла 

«лӑпкӑ шуҫӑмпе» килӗшмен-тӗр. Анчах альманахра та, хаҫатра та ҫак 

йӗркесене сыхланӑ (ытарайман, курӑнать): 

Пальмӑ та тростник, банан ҫӗршывӗ 

Пин те улт ҫӗр вак утрав ҫинче. 

Кубӑ ҫинчен ку. Ытла йышлӑ мар-ши утравӗ? Паллах, автор ҫав 

ҫӗршыва темле урӑх ҫӗршывпа пӑтраштарать. Ку вара икӗ япалана 

пӗлтерет: географие хисеплемен сӑвӑҫӑн культурӑ шайне тата икӗ 

редакци те хӑйсем алӑ пусса кӑларнӑ сӑвва асӑрхамасӑр вуланине. 

Ҫамрӑк сӑвӑҫсем иккӗш те хӑйсен чӗлхине пуянлатма кирлине, 

поэзи культурипе пӗрлех пӗтӗмӗшле культурине те ӳстерме тивӗҫлине 

аван ӑнланаҫҫӗ, тесе шутлас килет. Сӑвӑ ӑсталӑхне, куҫпа хӑлха 

тӗрӗслӗхне, хӑйсен ӗненӳне ҫирӗплетме институт та, Шелепи 



каларӗшле «темиҫене пӑрӑнӑҫ» пурӑнӑҫ хӑй те вӗрентессе шанас 

килет. Пушӑ риторикӑ, пӗр-пӗр пулӑма иллюстрацилесе кӑна кӑтартни, 

литературӑра ҫӳре-ҫӳре сӑтӑрӑлса пӗтнӗ, штампланӑ сӑмахсемпе усӑ 

курни, ытти писательсен сӑнарӗсене кирлӗ-кирлӗ мар ҫӗртен аса илсе 

калаҫни - акӑ пирӗн поэзин тӗп инкекӗ. Пурнӑҫри ӗҫсенчен юлас мар 

тесе, эпир хамӑр поэзи ӑсталӑхӗн хӑйевӗрлӗхне час-часах манса 

каятпӑр, хаҫат чӗлхипе сӑвӑланӑ информацисем, заметкӑсем 

ҫыратпӑр. Публицистикӑлла сӑвӑсем шухӑшлӑ та сахал сӑмахлӑ, 

тӳрех тӗл перекенскерсем пулмалла, формине те вӗсенне ҫӗнетсех 

тӑмалла. Журналистсем хӑйсен очеркӗсемпе, статйисенче уҫҫӑн 

каласа панӑ япала ҫинчен тепӗр хут сивӗ тимӗрҫӗ пек сӑвӑҫӑн 

такӑнчӑклӑ, аран утакан сӑввисенче вулама кам хавас пулӗ-ши? 

Андриян Николаев космонавт ҫинчен ҫырман чӑваш поэчӗ юлмарӗ 

те пулӗ.  Эпир ҫав паттӑрпа икӗ хут мухтанатпӑр: вӑл - пирӗн янташ 

тата совет ҫынни. Ун ҫинчен сӑвӑ та, юрӑ та, поэмӑ та пичетлесе 

кӑларчӗҫ. Ҫтихван Шавлы хӑйӗн «Коммунизм ялавӗ» хаҫатра 

ҫаптарнӑ вӑрӑм сӑввине поэмӑ тенӗ. Ман шутпа ҫав япала эпир 

риторикӑпа иллюстраци тата литературӑ картинчен тухайманнине пит 

лайӑх кӑтартса парать. Самана паттӑрӗн пурте пӗлекен биографине 

тепӗр хут каласа пани вулакана нимӗнпе те пуйтараймасть, 

Николаевӑн мухтавлӑ ӗҫне ытти чаплӑ ҫынсен мухтавлӑ ӗҫӗпе 

танлаштарма хӑтланни ахаль ҫырса кайнӑ список ҫеҫ пулса тухнӑ. Кам 

ячӗ ҫук унта! - Разин, Пугачев, Палатай, Яковлев, Охотников, Чапаев, 

Суворов, Бестужев, Бичурин, Колумб... Мӗнле ҫӗршыва, хулана, яла 

асӑнман-ши?! - Конгӑ, Мали, Ганӑ, Кубӑ... Шупашкар, Кейӳ, 

Сӗнтӗрвӑрри, Калугӑ, Одессӑ, Новосибирск, Кострома, Мелекес, 

Пекин, Пхеньян, София, Париж, Брюссель, Ҫӗрпӳ, Мускав,  Шуршӑл 

тата (паллах!) Чулҫырма (автор ҫуралнӑ ял). Мӗнле шыв-шур юхмасть 

ҫав сӑвӑра! - Атӑл, Днепр, Ҫавал, Сӑр, Кинель, Сук, Ҫарӑмсан, Сӗве, 

Йӗршшӳ... Темӗн чухлӗ пӗччен ҫӑлтӑра та, ҫӑлтӑр картине те асӑннӑ. 



Анчах асӑнса кӑна иртни, шутласа ҫеҫ тухни никама та, нихӑҫан та 

поэзи тума пулӑшман-ха. Географипе космографи пӗлекен ятсене 

кирек мӗнле рифмӑласан та чуна тивекен сӑвӑ пулмасть-ха. Автор 

ытлашши хӑлаҫланса картран вӗҫерӗннӗ. Тӗп шӑнӑрӗ ҫук. Сасартӑк 

хыпса ӳксе (хавхаланса мар) васкавӑрла пур еннелле те сапаланнӑ 

шухӑш-туйӑм ҫути пӗр фокуса пуҫтарӑнайман, тӗп темӑна ҫутатса 

парайман. Асра юлакан пӗр сӑнлӑх та, пӗр танлаштару та, пӗр деталь 

те ҫук.  Литературӑри ятсене Пушкин, Лермонтов, Иванов, Ҫеҫпӗл, 

Уйӑп Мишши таранах асӑнни, вӗсем ҫырнисене йӑлӑхтаричченех 

астутарса пыни - вырӑнсӑр. Темӑна лайӑх ҫавӑрса илме пулӑшмасть 

ку, вулакана аяккинелле пӑрса кӑна ярать. 

Ҫав ҫиҫӗмрен-аслатирен те 

Нумай ҫӳлте халь Андриян. 

Вӑл Демон пек вӗҫсе ҫӳретӗр... 

Халь ик  ҫунатӑма эп сарӑп 

Рублев ӳкернӗ пӳлӗх пек, 

Эп ҫӑлтӑрсем  патне хӑпарӑп 

Сӑваплӑ музӑ пиллӗхпе. 

Ҫакнашкал мифологилле-тӗшмӗшле сӑнарсем реализмла поэзире 

(ӑна темле романтикӑ ҫуначӗ парас тесен те) вырӑнсӑр. Ку поэтӑн 

хӑйӗн сасси мар, таҫтан-такамран илтсе юлнӑ ют сасӑ. Христиан 

тĕнĕн турри вырӑнне автор Рублева халиччен никам ӳкерсе курман 

чӑваш пӳлӗхне тинкерттерет пулин те, картинӗ ӗненмелле мар, шупка, 

чӑн пурнӑҫран инҫе тӑрать. 

Манӑн Шавлы пултарулӑхне  пӗтӗмпех хуратса хурас кӑмӑлӑм 

пачах та ҫук. Эпӗ хамӑрӑн ӗҫӗмĕрĕн йывӑрлӑхӗ ҫинчен калатӑп, 

ҫавӑнпа ятарласах актуаллӑ пӗр япалана тишкеретӗп. Ӑна авторӗ тӳрĕ 

кӑмӑлпах ҫырнӑ ӗнтӗ, эп ун пирки иккӗленмес анчах ҫырни ӑнӑҫлӑ 

пулайман. Ҫав темӑна хускатма философилле тарӑн шухӑш, тен, 

хамӑрӑн пӗтĕм историе ӑнланса илни, ӑша хыптаракан лирикӑлла 



хӗрӳлӗх кирлӗ. Ун урлӑ эпир ҫак саманара пурӑнакан пур халӑхсене те 

хамӑр халӑха, унӑн хӑй евӗрлӗхне, пӗтӗм этемлӗхпе ҫыхӑннӑ ырӑ 

ҫынлӑхне кӑтартса пама тивӗҫ. 

Ч ӑ в а ш. Ҫак сӑмаха пӗлтӗрхи августӑн пӗр эрнинче ҫырнӑ, 

каланӑ чухлӗ пӗтӗм истори тӑршшĕнче те ҫырман, каламан  пулӗ. 

Ӳстермесӗрех паллӑ: ӑна тӗнчери пур чӗлхепе те асӑннӑ. Халӑх 

пурнӑҫӗнче ҫакнашкал кунсем пулаҫҫӗ: пӗтӗм историйĕмӗр, ӗмӗрне-

ҫухрӑмне уямасӑр, тарӑн шухӑшлӑ та хӑватлӑ туйӑм-сисӗмлӗ пӗр эпос 

пек чӑмӑртанса куҫ умне тухса тӑрать. Эпир - поэтсем те, прозаиксем 

те - халлӗхе ҫавна ҫырса палӑртаймарӑмӑр. 

Юлашки ҫулсенче пирӗн хаҫат-журналра совет литературинчи 

нацилӗхпе интернационаллӑха епле шайлаштарса пымалли ҫинчен 

пайтах тавлашрӗҫ. Нацилле культурӑсем, пӗр-пӗринпе хутшӑнса, 

пӗрне-пӗри епле пуянлатса пыни ҫинчен кирлӗ сӑмах хускатрӗҫ. 

Ҫапла та ыйтрӗҫ: пӗр-пӗр халӑх писателӗн икӗ чӗлхеллӗ пулма тивӗҫӗ 

пур-и, хӑй чӗлхипе тата, калӑпӑр, вырӑс чӗлхипе ҫырма пултарать-и 

вӑл е пӗрне кӑна юратмалла-и ун? Вырӑс мар писатель вырӑсла 

ҫырать пулсан, ӑҫта кӗреҫҫӗ-ха унӑн кӗнекисем - вырӑс литературине 

е хӑй халӑхӗн литературине?... Ҫак ыйтусене хускатса Мускаври 

хаҫат-журналра пичетленӗ А. Агаев, В. Солоухин, Н. Джусойты тата 

ытти юлташсен тавлашуллӑ статьисене вулакансем тӗрлӗрен ӑнланса 

урлӑ-пирлӗ калаҫкалани те пулчӗ. Ахед Агасв хӑйӗн тезисне 

ҫирӗплетме пӗр статьинче ман хушамата та асӑнать: «П. Хусанкай 

мӗн ҫырни йӑлтах - чӑвашли те, вырӑсли те чӑваш литературин 

пуянлӑхне кӗрет», - тет («Литература и жизнь» хаҫат, 1962 ҫулхи 

сентябрӗн 2-мӗшӗ). 

Ҫак ыйтусем тӑрӑх хамӑн шухӑша каласа хӑварас килет. 

Пӗррехинче эпӗ вырӑс литературоведне парнеленӗ кӗнекем ҫине 

ҫакнашкал экспромт ҫырса парсаттӑм: 

Историпеле географи тӑвасшӑн 



Мана ик чӗлхеллӗ поэт ку чухне. 

Анчах ман чӗрем, ӑсӑм, чунӑм - чӑвашӑн, 

Биограф юлташ! Эс ан ман ҫаксене. 

Анчах ӗҫ ытла ансатах мар иккен. «Ик чӗлхеллӗ» пулассине хӑш-

пӗр ҫынсем пӗтӗм нацилӗхе хирӗёҫ наступлени пуҫланӑ пекех 

ӑнланни те пулчӗ. Вырӑс чӗлхи урлӑ вырӑс культурипе, пӗтӗм тӗнче 

культурипе паллашса-хутшӑнса пыни хӑш-пӗрин шухӑшӗпе халех наци 

чӗлхисене, наци хӑйевӗрлӗхне, нацисем хӑйсене хӑйсем 

хисеплессине пӗтерсе лартать пулать вара. Поэтсем уйрӑмах 

пӑшӑрханса ӳкни палӑрчӗ Яков Ухсай, тӑван чӗлхе шӑпипе ӑна 

ĕненмен чӑвашсем ҫинчен шухӑша кайса, «Кӑвак куппи» ятлӑ 

сӑввинче ҫапла ҫырать: 

- Мана чӑваш поэтӗнчех хӑвар та 

Пар ҫамрӑк ӗмӗр, - тейӗттӗм  анчах... 

Пуҫна чӗлхе вилессипе ан ҫӗмӗр, 

Вӑл халӗ кирлӗ халӑха! 

Мӗнле чӗлхе килет малашлӑха - 

Ӑна кӑтартӗ тепӗр ҫутӑ ӗмӗр. 

Дагестан халӑх поэчӗн Расул Гамзатовӑн «Тӑван чӗлхе» ятлӑ 

сӑввинче ҫав темӑ тата хурлӑхлӑрах кӗвӗленсе илтӗнет: 

Такамшӑн сиплӗ ют чӗлхех, пӑхсассӑн, 

Мана унпа пӳрмен кӗвӗлеме. 

Тӑван чӗлхем ыран пӗтес пулсассӑн, 

Эп хатӗр паянах ҫӗре кӗме. 

Пирӗн ҫынсен психологийӗнчи наци хӳми чӑрмантаркалать-ха 

пире. Эпир ҫавна шута илмесӗр пултараймастпӑр. Халӑхсем пӗр-

пӗринчен чӗлхепе ҫеҫ мар уйрӑлаҫҫӗ: вӗсен пурнӑҫ йӗрки те, йӑли-

халамӗ те, кӑмӑлӗ те халлӗхе пӗр пекех мар-ха. Ку тӗлӗшпе парти 

Тутар обкомӗн пӗрремӗш секретарӗ Ф. Табеев иртнӗ ҫул 

«Литературная газетӑра» Сапантуй уявне хӳтӗлени кӑтартуллӑ пулса 



тӑрать. Пӗр ҫынна турӑ вырӑнне хисепленӗ вӑхӑтра, ыгги-сӗр пуҫне, 

нацисен кӑмӑлне хуҫса кӳрентерни те пулнӑ. «Мӗнле чӑваш культури 

пулма пултарать?! Совет культури пур!» - тетчӗҫ пире тепӗр чух ҫӳле 

хӑпартса лартнӑ демагогсем. Чӑвашсем  совет ҫыннисем мар-шим 

вара? «Чӑваш ҫынни» тесе ҫырнине хӑш-пӗр ӑслӑпуҫ редактор, нумай 

шухӑшласа тӑмасӑр, «ӗҫ ҫынни» сӑмахпа улӑштаратчӗ. Чӑваш ӗмӗрне 

те ӗҫлемен, тейӗн ҫав! 

Унашкал «шиклӗ шикленнӗ - кӗрӗкне пӗркеннӗ» тенӗ пек хӑш-пӗр 

хӑравҫӑсен каялла ҫаврӑнса пӑхасси, «тем курса тӑрӑн!» тесе 

сехӗрленесси  халь те пӗтсех пӗтмен-ха. Ку тӗлӗшпе кулӑшла, 

анекдотла япаласем те пулкаларӗҫ. Акӑ, сӑмахран, пӗр тӗслӗх. 

(Хушаматне те, адресне те пӗлетпӗр). Пурӑнать этем, службӑ 

чикмекӗн картлашкипе ҫӗкленсе чылай ҫӳле хӑпарать, «пысӑк слущи 

тет хӑйне». Тӗнчене ҫуратса янӑ чӑваш ашшӗ-амӑшӗнчен тахҫанах 

уйӑрӑлнӑскер, хӑй ҫӑкӑрне ҫиекенскер, чӑваш ятӗнчен йӗрӗне 

пуҫлать. Пӗринче вӑл ҫар билетне тӗрӗсленӗ вӑхӑтра комиссариата 

пырать те татӑклӑн калать: «Чӑваш тесе ҫырнине в ы р ӑ с сӑмахпа 

улӑштарӑр, - тет. «Анчах эсир чӑваш-ҫке! - тет ӑна вырӑс ҫынни, - ма 

вара тарӑхсах хӑвӑр халӑхӑртан писетӗр? Аван-ши ку?» - «Имею 

право, - тет ӑсӗпе район калӑпӑшӗнчен тухайман философ Ф. Павлов 

комедийӗнчи Катӑк Ҫӑвар пек, - я слопотнӑй краштанин!» 

Сасартӑк... Андриян Николаев тӗнче уҫлӑхне вӗҫсе хӑпарать. Унӑн 

анкети пӗтӗм тӗнчене паллӑ пулса тӑрать: «Вӑл - чӑваш» тенӗ унта. 

Лӑпкӑн каланӑ. Тӗрӗссипе - Виҫҫӗмӗш Космонавт анкетине ҫырнӑ чух 

хӑй мӗнле халӑх ҫынни пирки ятарласа шухӑшламан та пулӗ. Тӑван 

ҫӗршывпа аннене суйласа илме ҫук-ҫке. Кунта вара хайхи «слопотнӑй 

краштанин» аптӑранӑ кӑвакал пек кутӑн чӑма пуҫланӑ. Сывлӑшне 

ҫавӑраймасӑр, хашка-хашка вӑл ракетӑран та хӑвӑртрах ҫар 

комиссариатне вӗҫтернӗ: «Тӗрӗс каларӑр... аван мар... ӑнлантӑм... 

паллах. Эпӗ - чӑваш». 



Чӑваш халӑхне ҫутта кӑларакан аслӑ И. Я. Яковлев, В. И. Ленин 

калашле «чӑвашсене наци тӗлӗшӗнчен ҫӗклесшӗн аллӑ ҫул 

ӗҫленӗскер», хӑй кун-ҫулӗнче пайтах хура-шур курнӑскер, ҫакнашкал 

мӗскӗн чунлӑ, ҫил хӳри пек ҫынсем ҫинчен ҫапла каланӑ: 

«Ниме тӑман пӗтнӗ ҫынсем хӑйсен тӑван халӑхне мӗскӗне хума 

хатӗр, унран уйрӑлса кайма пӑхаҫҫӗ. Вӗсем ют мухтав ҫумне 

ҫыпҫӑнасшӑн, аслӑ шутланакан халӑх чапне ҫулӑхасшӑн. Ун пек 

ҫынсенчен тӑванӗсем те пӑрӑнаҫҫӗ, ютсем те вӗсене йышӑнмаҫҫӗ. 

Вӑйлӑ ҫынсем тӑван халӑхне чапа кӑларасшӑн, ӑна аслӑ халӑх 

тӑвасшӑн кӗрешеҫҫӗ. Вӗсем ҫакна ӑнланаҫҫӗ: хӑвӑнта пархатар ҫук 

пулсан, наци пархатарӗпе ырӑ ятлӑ пулаймӑн». 

Халӑхсен историллӗ шӑпи тӗрлӗ килсе тухать. Пӗтӗм этемлӗх 

культурин ылтӑн-кӗмӗл ҫӳпҫине кашни халӑх хӑй хӑватне кура мул 

хывать. Анчах ҫак иккӗленӳсӗр паллӑ: пӗр-пӗр халӑхӑн ӗлӗк-авалтан 

пыракан нацилле хӑйевӗрлӗхӗ ҫеҫ этемлӗхӗн пӗрлехи - 

интернационаллӑ - ӑс-хакӑлӗпе ӑсталӑхне пуйтарма пултарать. Ҫакӑ 

малтан хирӗҫлевлӗ пек туйӑнакан шухӑшӑн хӑйӗн диалектики пур. Ӑна 

пӗтӗм тӗнче культурин аталанӑвӗ чӑнласа кӑтартать. Гомерпа Данте, 

Руставелипе Навои, Низамипе Саади, Шекспирпа Сервантес, 

Пушкинпа Шевченко - ма ҫак ятсем пуриншӗн те хаклӑ-ха? Ма 

тесессӗн кашни хӑй халӑхне ҫӗклекен пысӑк пулӑм пек ҫитнӗ вӗсем ку 

тарана, кашни хӑй халӑхӗн мухтавӗ пулнӑ. 

Пысӑк поэт хӑйне ҫуратнӑ халӑх историйӗн тулашӗнче тӑма 

пултараймасть: иртни ҫинчен поэмӑ ҫырать-и вӑл е юрату сонечӗ 

кӗвӗлет - ҫавах. Анчах пирӗн самана, нацин тӑвӑр картинчен тухса, 

анлӑраххӑн ярса пусма хушать пире. Раҫҫейӗн чи ӑслӑ ҫыннисем - 

вырӑссем те, вырӑс маррисем те -ӗлӗкренех ҫав тӑвӑр картаран тухас 

ӗмӗтпе пурӑннӑ, ӗҫленӗ, кӗрешнӗ. Халӗ пирӗн халӑхсем пӗрне-пӗри 

хисеплеҫҫӗ, пӗр-пӗрин культурине тӗплӗн вӗренсе ӑша илсе пыраҫҫӗ, 



кашни халӑхӑн историллӗ шӑпине чӗререн ӑнланма тӑрӑшаҫҫӗ, 

малашне пурне те пӗрлештермелли йӑла-йӗркене тинкререх параҫҫӗ. 

Халӑхсен культурисем пӗр-пӗринпе нихҫанхинчен те тачӑ 

хутшӑннӑ вӑхӑтра, «наци тасалӑхӗшӗн» тӑрӑшам пек туса, истори ҫӳп-

ҫапӗ ҫинче чаваланакан пурист е, чӑн пурнӑҫ мехелне уямасӑр, ашшӗ-

амӑшне палламасӑр, ракетӑ хӑвӑртлӑхӗпе пиншер ҫул малалла 

ыткӑнакан национал-нигилист - мӗнле мӗскӗнӗн курӑнаҫҫӗ халӗ вӗсем! 

Пӗр медалӗн икӗ енӗ, тенӗ пек, унашкал вӗҫкӗн шухӑшлӑ 

каппайчӑксем иккӗш те пӗрех-ҫке. Вӗри чир ҫунатлантарнӑ суя 

фантази те, демагогла сивӗ, чее хӑтлану та - пирӗн социализмла 

пурнӑҫӑн объективлӑ йӗркисемпе килӗшме пултарайман япаласем. 

Габдулла Тукай тутарпа Константин Иванов чӑваш ҫур ӗмӗр ытла 

ӗлӗкрехех ҫав икӗ йышши каппайчӑка та тивӗҫлипе питлесе тӑкнӑ. 

Поэтӑмӑрсем иккӗш пӗр ҫултах (1908), халӑхӑмӑрсен шӑпишӗн 

чунтан-вартан пӑшӑрханса, хӑйсен програмлӑ сӑввисене ҫырнӑ. Эпӗ 

Тукайӑн «Националистсем» сӑввипе Ивановӑн «Хальхи самана» сӑвви 

ҫинчен ка-латӑп. 

Раҫҫейри пӗрремӗш революци ҫӗнтерейменни кашни халӑхрах 

социаллӑ сийсене хирӗҫтерсе янӑ. Либераллӑ буржуазипе унӑн 

юрӑҫисем, малтан пӑл-хав ҫӗкленӗ халӑх майлӑрах юрланӑскерсем, 

часах улшӑннӑ - патша йӗркин сатрапӗсем майлӑ ҫаврӑнса ӳкнӗ. 

Кӑлӑхах ҫав! Сӑр хуртран  эс ан кӗт ырлӑх: 

Сутӑнми, хӑватлӑ чунлӑ паттӑр кирлӗ! - тенӗ асӑннӑ сӑввинче 

Тукай. Иванов ҫав ӗҫлемесӗр пыл кӳпнӗ «сӑр хуртсене» хӑй халӑхӗн 

ренегачӗсене ҫапла питленӗ: 

Анчах чӑваш хушшинче 

Чунӗ хытнӑ ҫынсем те 

Тапалана пуҫларӗҫ, 

Тӑрса ҫапла каларӗҫ; 

«Чаплӑ вырӑн тупасчӗ, 



Часрах улпут пуласчӗ». 

Тӗрлӗ ҫутӑ тӳмешӗн 

Тӗнки тухать ав лешӗн; 

Чӑвашла та калаҫмасть, 

Тӑванне те астумасть, 

Чӗри шӑнса кайнӑ ҫав, 

Чӗрӗ виле пулнӑ ҫав. 

Ҫапла ӗнтӗ, икӗ фронтра ҫапӑҫнӑ пек, национализмпа та, 

национал-нигилизмпа та пӗр танах кĕрешсе, Тукайпа Иванов чӑн-чӑн  

халӑх литератури тума тӑрӑшнӑ. Эпир, пур «измсенчен» чи пахине 

коммунизма - чунпа-чӗрепе  йышӑннӑскерсем, ҫакна туятпӑр: 

гуманизмпа ирӗклӗх рыцарӗсем - пирӗн аслӑ халӑх поэчӗсем паян 

пирӗнпе пӗр урам утаҫҫӗ. Эпир Ивановӑн вилӗмсӗр сӑмахӗсене илтсе 

хавхаланатпӑр: 

Ҫакӑ ҫумӑ тӗнчере  

Вӑйли ҫук та этемрен. 

Эпир Тукайӑн йыхравлӑ, уҫӑ сассине илтетпӗр: «Сывӑ пултӑр 

халӑх литератури! Сывӑ пултӑр тӑван чӗлхе! Телейлӗ ҫул!» 

Литературӑ ӗҫӗ - чи йывӑр ӗҫ. Кашни сӑвӑ - пӗчӗк те пулин асамлӑ 

хӑват, тӗнчене ҫӗнӗлле уҫса» кӑтартни. Кашниех мар пулсан - ҫавӑн 

пек пулмалла вӑл! Пурте пӗлекен чӑнлӑха кивелсе-якалса. пӗтнӗ 

сӑмахсемпе каласа парасси - ансат ӗҫ. Цитатӑсем суйласа кӗртсе 

лартасси - тата ансатрах. Ун чухне чӗре таппи те хӑвӑртланмасть, 

ӑшчик    те ҫунмасть.  Эпир тесен - ӗмӗрех хыпса ҫунса пурӑнатпӑр. 

«Кӑвар чӗре!» -  акӑ поэтӑн Ҫеҫпӗл ячӗ. Уншӑн пулсан - хӗрӳллӗ 

поэзи, тӑван сӑмах: халӑха  малалла ямалли пысӑк хӑват. 

Патшалӑх ӗҫне, обществӑпа политикӑ пурнӑҫне пӗтӗм культурӑ 

юхӑмне тӑван чӗлхе витӗр витмесӗр, ман шутпа, халь те пирӗн нацин 

Ҫеҫпӗл ӗмӗтленнӗ Чӗрӗлӗхӗ тивӗҫлипе пулса пыма пултараймасть. 

Тӑван ҫӗршывсӑр интернационалист, тымарсӑр, темле абстрактлӑ 



патриот пуличчен - пулманни паха. Ман патриотимлӑхӑм хам ҫуралнӑ 

пӳрт умӗнче ӳсекен йӑмраран пуҫланать, ваттисем выртакан масар 

тӑпринчен тапранать, тӑван букварьти тӑван сӑмахран, уяв юрринчен, 

хантӑсла тӗрӗрен акатуй вӑййинчен, ырӑ кӑмӑллӑ ӗҫчен Улӑпран ӳссе 

аталаннӑ. Ҫакӑн пек вӑйлӑ тымар пуртан ҫеҫ манӑн патриотлӑхӑм 

мана Раҫҫейри Чӑваш Ҫӗршывĕпе, Совет Союзӗнчи Раҫҫейпе, 

социализм лагерĕнчи! Совет Союзӗпе мухтанма тивӗҫ парать. Ҫакна 

ӑнланни аслӑ ӗҫчен ҫын А. М. Горький асӑннӑ «ирӗк ӗҫпе 

пултарулӑхӑн аслӑ телейне» кӳрет ӗнтӗ мана.  

